|
D~
mﬁzaa&a

SEaglio.

EUSKARAZ BIZI HITZARMENA

Sar-hitza: euskara, gure hizkuntza

Seaskan, euskara denon hizkuntza da. Gure haurrak ikastolan ikasle diren puntutik, euskara horien
hizkuntza ere bada. Eta euskal hiztun oso bezain erosoak nahi ditugulako, ikastolak haien
arnasgune izaten jarraitu behar du, eta etxeak zein herriak, berriz, euskaraz loratzeko aukera
gehiago eskaini.

Euskaraz Bizi Hitzarmenaren xede nagusia hau da: munduan euskaldun bizi daitezen, gure haurrei
ekosistema dinamikoa bezain iraunkorra eskaintzea, ikastola, etxea eta herriaren artean. Jakinez
helduok daukagula hiru eremu horien arteko zubilana molde kontzientean egiteko eskumena.
Euskaraz Bizi Hitzarmena izenpetzea, Hizkuntz-Proiektu batean sartzea da, horretan engaiatzea eta
gozatzea. Dokumentu honek, prozesuaren ardatz nagusiak finkatu ditu, ikastola bakoitzak bere
errealitate soziolinguistikoari deklina ditzan.

Ikastoletako talde profesionalaren bermea ukanez, Euskaraz Bizi Hitzarmena garatzeko eskumen
nagusia burasoek hartzen dute: berezitasun horregatik ere, Lehen Mailako ikastolei baizik ez zaie
Hitzarmen hau aplikatuko, oraingoz.

1. Ikastola, arnasgune

Ipar Euskal Herriko egoera soziolinguistiko orokorra ikusirik, eta euskararen babes juridiko eskasa
ere kontutan harturik, erran gabe doa ikastolak funtsezko tokia duela gure jendartean: gure
haurrentzat, euskaraz ikasteko, aberasteko eta gozatzeko bermea da. Haatik, ondoko urteetan,
ikastola bakoitzak euskararen koadro sendoagoa gogoetatzea eta adostea funtsezkoa izanen da.
Hots, Hizkuntz-Proiektua osatzea, hiru zutabe nagusitan garatuz: sentsibilizazio-formazioa,
hizkuntz-politika, sustapen-animazioa. Horrez gain, irakasleek eta hezitzaileek ere esku-hartze
berezia ukanen dute, beren arlo profesionalean, ikastola haur euskaldunen arnasgune izateko.

Burasoak engaiatzen dira:

Euskararen gaia molde antolatuan lantzera.

Hizkuntz-Proiektuaren prozesua martxan emateko eta dinamika bat iraunarazteko, buraso taldetxo
batek beregain hartu behar du lehenik: batzordeka funtzionatzen duten ikastoletan, Euskaraz Bizi
komisio bat ofizialki sortuz; ikastola ttipiagoetan, molde antolatuan eta iraunkorki bilduz.
Buraso-komisio edo -multzo hori engaiatzen da Seaskatik bideratuko diren formazio eta
egitasmoetan parte-hartzaile aktibo izatera.

Hizkuntz-Proiektu bat eraikitzera.

Hizkuntz-Proiektua sortzea eta bideratzea Euskaraz Bizi taldearen gain baldin bada ere, funtsezkoa
izanen da prozesu parte-hartzaile bat osatzea, elkarrizketan oinarritua. Seaskatik oinarrizko
formazio bat emanen da, burasoek Hizkuntz-Proiektuaren ardatz nagusiak sakonago ezagutzeko.
Hizkuntz-Proiektuaren lehen urratsak, sentsibilizazio-formazioak, ikastolaren lehen argazki bat
hartuko du (galdetegi, inkesta, bilkura irekien... bidez); jendearen jarrera eta beharrak aztertuz
bezala, egoki diren sentsibilizazio arloko ekintzak bideratuko dira (tailer, mintzaldi...).

Hizkuntz-Proiektuaren bigarren urratsak, hizkuntz-politikak, euskarari ofizialtasun bat bermatuko
dio ikastolan: euskararen toki nagusia bideratuko da dokumentazioan, bilkuretan, ikastetxeko
eremuan (jantokia barne), langileak kontratatzerakoan. Egoera bakoitzari egokituz, komunitate
osoa euskararen eta ikastolaren bizitzaren inguruan elkartzea bilatuko da (familien hizkuntz-
tipologiak aztertuz, itzulpen-zerbitzuak segurtatuz...). Hizkuntz-politikaz sortalde irekian
gogoetatuko da, eta hortik atera testua Biltzar Nagusian bozkatuko, buraso guziak horren berme
izateko.

Hizkuntz-Proiektuaren hirugarren urratsak, sustapen-animazioak, lehenetsiko du etxea euskaraz
girotzea eta haur-buraso harremana indartzea, antolatuko diren jardueretan. Lau egun eta erdiko
eskola-erreformari doakionez, aktibitateak euskaraz izanen dira.

Talde profesionala engaiatzen da:

Hizkuntz-Proiektuaren sustengu izatera.

Euskaraz Bizi taldean, irakasle bat funtsezkoa izanen da, arlo eskolarrarekiko loturak bermatzeko
burasoekin. Hizkuntz-Proiektuaren baitan, talde profesionalak esku artean dauzkan tresnak (gela-
bilkurak, buruz-burukoak...) erabiliko ditu euskarari buruzko jarrera baikorrak burasoengan
sustatzeko. Hizkuntz-politikaz gogoetatzean ere, parte-hartzaile aktibo izanen da. Sustapenean,
ikastola eta etxearen arteko euskarazko loturak iraunkortzea funtsezko ardatza izanen du.

Egoera motibagarri iraunkorrak finkatzera.

Adin-nahasketak eskaintzen dituen egoera motibagarri eta eraginkorrak ikusiz, horren inguruko
egoerak bideratuko dira, ikasturteko fase eta garai desberdinak kontutan hartuz, euskararen
erabilpena areagotzeko. Gela barneko adin-nahasketak lehenetsiko dira Ama lkastolan; gelaz
kanpokoak, berriz, Lehen Mailan.

Talde profesionalak ikastetxean antolatuko dituen jarduera ludikoak ere, euskaraz izanen dira.

2. Jendartean, eragile

Urteak joan arau, ikastolek onarpena eta errespetua lortu baldin badute ere, jendartea ez da
ikastolen heinean mugitu, euskarari doakionez. Halaber, euskarazko aisialdi-proposamenak murritz
geratzen dira herri gehienetan, edo ez da deus ere antolaturik. Alta, gaur egun, ikastolek badute
euskarazko aisialdiaren aniztasuna eta garapena pizteko eskumena, baita euskal kulturaren
biziberritzea ere.

Burasoak engaiatzen dira:

Sustapen-animazioa ikastolatik jendartera eramatera.

Hizkuntz-Proiektua osatzen duen sustapen-animazioak baimentzen du jendartean urrats bat
egitea. lkastola jendartean kokatuz, baina gure mugetaz kontziente izanez, lekuko instituzio eta
elkarteekin egiturak saretzea lehenetsiko da, herri edo eskualde mailako esku-hartze iraunkorra
eragiteko gisan, euskarazko aisialdia garatzeko xedearekin.

Horrelako aukerarik ez balitz, edo bidelagun guti aurkituko balitz kanpoko eragileetan, ikastolak
berak sortuko ditu euskaraz bizitzeko aukerak, gure haurren eremu euskalduna ikastolatik eta
etxetik haratago zabal dadin, ikas dezaten beren ingurumen hurbila euskaraz ezagutzen, baita
mundua euskaraz begiratzen. Hots, euskal kulturaren biziberritzean aktore izan daitezen.

Talde profesionala engaiatzen da:

Kanpotik eskaintzen diren jardueretan, euskarazkoak bultzatzera.

Burasoekin batera, talde profesionalak ere prest izan behar du lekuko instituzioekin eta elkarteekin
mintzatzeko, negoziatzeko, arlo eskolarrean ukan dezaketen euskarazko eskaintza aberasteko gisan.
Ez beldurrik ukan erdarazko proposamenak errefusatzeko: haurrek erdarazko jardueren eskaintza
erraldoia badaukate jendartean. Egoera orekatuagoa dugu bilatzen, euskarazko ekitaldiak eskatuz,
proposatuz: gehiago izan daitezen, baita molde antolatuan eta iraunkorrean ere.

Horrelako aukerarik ez balitz, ikastoletan betidanik izan da jarduerak eraikitzeko kultura:
horrelakoak ikastetxeetatik haratago eramatea da giltza orain, herrian berean ateralditxo ludikoak
erregularki eginez, tokiko ohidurak, historia eta aktore sozio-kulturalak euskaraz ezagutuz.

3. Jarraipena, irauteko

Hizkuntz-Proiektuaren baitako urratsak bermatzen direla segurtatzeko, horien eragina molde
sinplean neurtzeko, urtez urteko eboluzioa kontutan hartzeko, eta batez ere Euskaraz Bizi burasoak
beren prozesuan laguntzeko, bi tresna xume planteatu dira: jarraipen-taula bat, eta ikastolaren
baitako hizkuntza-erabilpen neurketa.

Burasoak engaiatzen dira:

Jarraipen-taula betetzera.

Urtero, urtarrileko azken astean, ikastola bakoitzeko Hizkuntz-Proiektuaren argazki bat hartzeko,
eta prozesuari iraunkortasuna emateko, Seaskatik jarraipen-taula bat emanen da: ikastoletako
Euskaraz Bizi buraso-batzordeak ukanen du hori betetzeko ardura. Horretan laguntzeko, Seaskatik
aholkularitza-zerbitzu bat eskainiko da.

Talde profesionala engaiatzen da:

Hizkuntz-erabilpenaren neurketak egitera.

Urtero, urtarrileko azken astean, Hizkuntz-Proiektuaren eragina haurrengan molde xumean
aztertzeko, hizkuntz-erabilpenaren neurketak eginen dira, ikastolako aire-hartzeetan. Profesionalek
berek edota ikasleen laguntzaz egin dezakete lan hori: euskararen erabilpenaren neurketak ahal
bezain modu naturalean iragan behar du. Neurketen emaitzak jarraipen-taulan txertatuko dira.

IKASTOLA: EGUNA:

Talde profesionalaren izenean, zuzendaria Buraso guzien izenean, lehendakaria

